
Lukas 9:57-62 (59,61)
Toe Jesus na die aarde gekom het ...

...het Hy 'n paar baie dramatiese dinge tot stand gebring.

· Hy het 'n wending gebring in baie mense se lewens – tot vandag nog.

· Hy het mense geleer om hulle lewens in 'n nuwe koers te laat beweeg...

· ...wat sinvol is!

Hy het byvoorbeeld gesê:

Ek het gekom sodat julle lewe kan hê en dit in oorvloed – Joh 10:10 

Daarmee het Jesus eenvoudig bedoel:
Ek bring vir julle die ware lewe...

...en dit is 'n lewe wat sinvol is – en betekenis het.

Dit is nie maar net 'n dag tot dag bestaan nie.

Die lewe wat Jesus bring is 'n ryk lewe en 'n vol lewe.

Hierdie nuwe lewe bevat verskeie aspekte...

...en vandag kyk ons na een aspek:
En dit is die navolging van Jesus:

'n Lewe waar jy Jesus volg!
Ons lees... 

Lukas 9:57 Terwyl hulle op pad was, sê iemand vir Hom: “Ek sal U volg waar U ook al gaan.” 58  Toe sê Jesus vir hom: “Jakkalse het gate en voëls het neste, maar die Seun van die mens het nie eens ‘n rusplek vir sy kop nie.” 
59  Aan ‘n ander een sê Hy: “Volg My.” Maar hy antwoord: “Here, laat my toe om eers terug te gaan om my pa te begrawe.” 
60  Toe sê Jesus vir hom: “Laat die dooies hulle eie dooies begrawe, maar gaan verkondig jy die koninkryk van God.” 
61  Nog een het gesê: “Ek sal U volg, Here, maar laat my toe om eers my familie by die huis te gaan groet.” 62  Toe sê Jesus: “Iemand wat die hand aan die ploeg slaan en aanhou omkyk na wat agter is, is nie geskik vir die koninkryk van God nie.”
Kom ons kyk na vers 59 en 60:
59  Aan ‘n ander een sê Hy: “Volg My.” Maar hy antwoord: “Here, laat my toe om eers terug te gaan om my pa te begrawe.” 
60  Toe sê Jesus vir hom: “Laat die dooies hulle eie dooies begrawe, maar gaan verkondig jy die koninkryk van God.”

Ons het drie persone wat verklaar dat hulle Jesus wil volg.
Jesus wys egter aldrie se verklaring en voorneme af...
...en Hy vervang dit met iets anders.

Nou, vandag gaan ons let op die tweede persoon.

Dit begin deurdat Jesus vir hierdie persoon sê “Volg My!”

Daarmee bedoel Jesus “Volg My nou! – nie later nie – nou!”
“...om My nou te volg is die belangrikste ding wat jy nou kan doen!”

“...om my nou te volg is jou hoogste prioriteit!”
En toe antwoord hierdie man:
“Here, laat my toe om eers terug te gaan om my pa te begrawe.” 
Daarmee sê hy:

“Here, ek sal U volg!  Ek sal my voorneme gestand doen!

Maar ongelukkig nie nou nie. 

Daar is 'n ander sakie wat nou vir my belangriker is!

Ek het ongelukkig 'n hoër prioriteit.”
Hy het dit gesê met 'n houding van:

“Here, ek is seker U sal verstaan.”

Hoekom het hy gedink dit is billik en verstaanbaar dat daar 'n belangriker saak vir hom is?

Kom ons kyk:

Hierdie belangriker saak is dat hy eers sy Pa wil gaan begrawe.

Maar dit gaan nie maar bloot oor 'n begrafnis nie.
Dit gaan oor wat die wet sê in verband met 'n begrafnis.
Die Hebreeuse woord vir Die Wet is 
TORAH   -   (Wet)
Dit was meer as die Tien Gebooie...

...dit was al die Joodse wette – 613 van hulle.
En vir die mense van destyds...

...was dit die hoofsaak van hulle godsdiens;

...om volgens die TORAH te lewe.

Hulle het 'n =teken tussen die twee geplaas:

'n Lewe volgens die TORAH = die totaliteit van my godsdiens...

...dit is wat my godsdiens behels.

...dit is al waaruit my godsdiens bestaan.

Nou het die TORAH bepaal dat 'n begrafnis soos volg moet verloop:
Die liggaam moet so gou as moontlik in 'n kis geplaas word...

... en dan in 'n graf;
...wat ook 'n spelonk in 'n berg kon wees.

Dit is 'n familie-aangeleentheid - en die oudste seun neem gewoonlik die leiding.

Dan het die familie vir 7 dae gerou – soos wat die TORAH voorskryf.
Hierdie rou-tydperk is genoem:

SHIVA   -   (Routyd van sewe dae)
Vir hierdie sewe dae het hulle op lae stoeltjies gesit...

...as teken van hulle gemoed van laag is.

Dit is alles volgens die bepalings van die TORAH

Ongveer 'n jaar later - as die liggaam heeltemal ontbind het...
...neem hulle die beendere;
...en plaas dit in 'n ander kis;

...en begrawe dit dan weer.

Hierdie tweede begrafnis is die permanente begrafnis.

Dit is hoe die TORAH dit voorgeskryf het.

Die mense destyds was baie gehoorsaam hieraan;

Dit was vir hulle iets heiligs...

...om volgens hierdie voorskrif 'n begrafnis te reël;

...en so hulle godsdiens te beoefen;

...deur die TORAH te gehoorsaam.
Dit was 'n prioriteitsaak:
In so mate dat die TORAH bepaal het ...

...dat hulle hulle daaglikse godsdienstige pligte mag opskort om eers die begrafnis te hou.
[die begrafnis is nou die eerste, onmiddellike saak]

Hulle het byvoorbeeld elke dag 'n belydenis opgesê – met dagbreek – en weer as die son sak:

En hierdie belydenis was in Hebreeus genoem:  die 
SHEMA   -   (Belydenis)
Die SHEMA kom uit Deut 6:4,5 – hierdie woorde:
4 “Luister, Israel, die Here is ons God, Hy is die enigste Here. 5  Daarom moet jy die Here jou God liefhê met hart en siel, met al jou krag.
 Nou het die TORAH bepaal dat as 'n liggaam gereed lê om begrawe te word...
...en dit is tyd dat hulle die SHEMA moet bely...

...dan word hulle onthef van die SHEMA...

...want die begrafnis is belangriker as die opsê van die SHEMA.

'n Begrafnis – volgens die TORAH -  is dus van 'n hoër prioriteit...
...as die SHEMA – die belydenis.

En nou kom hierdie man – vir wie Jesus sê “Volg My!”
En hy beroep hom op die TORAH;
Want die TORAH bepaal dat 'n begrafnis 'n prioriteitsaak is...
...selfs belangriker as die SHEMA.

Dit is hoekom hierdie man waarskynlik gedink het: 

“Here, U sal dit tog verstaan.... dat ek eers my vader wil gaan begrawe!”

Maar wat sê Jesus? 

“Nee, laat die dooies hulle eie dooies begrawe.”

Sjoe! Dit maak seer!
Hierdie man wil net sy vader gaan begrawe...

...hy wil net 'n laaste eer aan sy vader bewys.
Hy wil die TORAH gehoorsaam wees! – soos wat hy van kleins af geleer is.
Jesus sê “Nee...”
Hoekom sê Jesus dit?
Wat Jesus nou doen:

Is om die TORAH te ignoreer....

...eintlik te minag!
Hy steur Hom nie aan wat die TORAH bepaal nie.
Hoekom doen Hy dit?

Want Hy is besig om twee sake teenoor mekaar te stel:

...eintlik stel ek dit vereerd:

Dis nie twee sake nie.

Dis twee maniere van lewe.

1. die een is 'n lewe onder die TORAH.

2. en die ander is 'n lewe waar jy Jesus volg.
Toe Jesus na die aarde gekom het,

het Hy die mense geleer: “Hier is 'n nuwe manier van lewe!”
“en Ek vra julle om te skuif –
weg van die ou manier van lewe...

...na die nuwe manier van lewe!”

Sterker gestel: “Ek dring by julle daarop aan!”
Dis wat Jesus se woorde beteken – dis wat u moet hoor – 

toe Hy aan hierdie tweede man gesê het: 
“Volg My!”
Hy het daarmee gesê: “Verander jou hele manier van lewe!”
Onthou: Jesus gekom het sodat ons lewe kan hê en dit in oorvloed.
...sodat ons 'n lewe kan hê – wat ryk en vol en betekenisvol kan wees.

En hoe lyk so 'n lewe?

Dis 'n lewe waar jy Jesus volg – en nie die TORAH nie.
Begeer jy so 'n lewe? - 'n ryk en vol lewe - 'n lewe van betekenis?

Nou weet jy hoe lyk so 'n lewe:

· Ken Jesus persoonlik!

· Volg Jesus!
· Stap in sy voetspore.

· Wees sy dissipel!
Kom ek stel dit anders:

Om volgeling van Jesus te wees beteken:

· Jy is nie skaam om met Hom geassosieer te word nie.

· Jy is bereid om jou te verbind tot Jesus en sy saak.
· Jy is bereid om sy saak op aarde te bevorder;

...om jou toe te lê op dit wat sy Koninkryk versterk.

Paulus sê in 1 Kor 11:1:

Wees my navolgers, soos ek dit ook van Christus is.

 Aan die kerkleiers – in die eerste plek aan myself – ons kan nie verwag dat die gemeente ons gaan volg;

...as ons nie bereid is om baie eerlik en opreg vir Jesus te volg nie.

“Stap agter my aan – maar onthou: ek stap nie voor nie: Christus stap voor!”

Wat is die verskil tussen 'n lewe onder die TORAH en navolging van Jesus?

Die een is onpersoonlik en koud en dood;

Die ander is persoonlik en warm en lewend...
Die laaste een beteken 'n lewe in oorvloed!
Nog 'n verskil:

Die eerste een plaas die klem op myself...

...want my getroue wetsonderhouding maak dat ek trots is op myself...

...dit gaan oor my eie vermoë en prestasie;

...en ek verbeel my maklik ek is beter as ander.

Die tweede plaas die klem op Jesus – en wat Hy vir ons gedoen het. 
...en ek besef: dit gaan nie oor my nie...

...maar oor Hom – en oor sy liefde en genade vir my!

Ten slotte:

Ons maak so maklik vir ons ook 'n TORAH – ons eie TORAH!
...wat allerhande bepalings bevat:

...veral wat die praktyk van ons godsdiens betref.

U weet: dinge mag net op hierdie manier gedoen word - en op geen ander manier nie;

En dan gaan dit oor dinge waarvan die Bybel niks sê nie.
Nou:

Jesus se woorde aan die man van Lukas 9 sê dit:

Jy kan NIE die TORAH volg – en My volg nie!

Dis of die een of die ander!

Daarom het Hy die TORAH van destyds met minagting behandel!

Nou, dink u Jesus gaan die eie TORAHs van vandag...

...enigsins beter behandel as destyds?

Beslis nie!

Hy gaan al ons eie selfgemaakte TORAHs met dieselfde minagting behandel!

Hoekom?

Omdat Hy nie respek het vir ander mense se godsdiens nie?

Nee!

Omdat Hy alle mense wil uitbring by die enigste ware godsdiens wat daar is:

OM JESUS TE VOLG!

Kom ons volg die lewende Jesus;

Hy gee nie aan ons 'n klomp wette nie...

...Hy gee aan ons 'n gesindheid om na te volg.

Hy leer ons 'n styl van liefde en empatie!

Dan leef ons 'n lewe in oorvloed.

En dit is die boodskap:

Jesus het gekom – om vir ons 'n nuwe manier van lewe te bring.
*****************************

